
Untung bersih enam bulan Kerjaya Prospek naik
kepada RM124 juta

Ogos 28, 2026

Projek Papyrus @ North Kiara

KUALA LUMPUR: Kerjaya Prospek Group Bhd merekodkan pertumbuhan 23.4 peratus keuntungan
selepas cukai dan kepentingan minoriti (PATAMI) kepada RM124 juta bagi tempoh enam bulan pertama
tahun kewangan 2026.

Kumpulan pembinaan itu merekodkan hasil RM849.9 juta bagi tempoh berkenaan, dengan segmen
pembinaan kekal sebagai penyumbang utama sebanyak RM733.6 juta manakala segmen pembangunan
hartanah menyumbang RM115.4 juta.

Sumbangan segmen hartanah itu disokong prestasi positif projek The Vue @ Monterez dan Papyrus @
North Kiara.

Bagi suku kedua tahun kewangan 2026, PATAMI meningkat 22.5 peratus tahun ke tahun kepada RM66.7
juta manakala hasil berjumlah RM403.1 juta.

Segmen pembinaan menyumbang 88.1 peratus daripada jumlah hasil suku berkenaan manakala segmen
pembangunan hartanah menyumbang RM47 .4 juta.

Ketua Pegawai Eksekutif merangkap Pengarah Eksekutif Kerjaya Prospek, Tee Eng Tiong, berkata
prestasi keuntungan enam bulan pertama tahun kewangan 2026 mencerminkan daya tahan perniagaan
teras pembinaan kumpulan serta sumbangan positif daripada segmen pembangunan hartanah.

"Pengambilalihan 31 peratus kepentingan dalam ES Sunlogy Bhd baru-baru ini dijangka mengukuhkan
pendedahan kumpulan dalam bidang kejuruteraan mekanikal dan elektrikal (M&E) serta penyelesaian
tenaga boleh diperbaharui,' katanya pada taklimat keputusan kewangan kumpulan secara maya, hari ini.

Sementara itu, jumlah kontrak baharu Kerjaya Prospek bagi 2026 mencecah RM2.37 bilion setakat ini,
dengan baki buku pesanan kumpulan kini meningkat kepada kira-kira RM5 bilion.

Eng Tiong berkata, kumpulan sasar nilai kontrak baharu bagi tahun ini melebihi RM2.4 bilion, mengatasi
sasaran awal RM2 bilion.

"Berdasarkan kontrak yang diperoleh setakat tahun ini, kontrak luaran berjumlah kira-kira RM1.08 bilion
atau 46 peratus daripada keseluruhan kontrak baharu RM2.37 bilion, meningkat daripada sekitar 40
peratus sebelum ini," katanya.

Dalam perkembangan berkaitan, Kerjaya Prospek mengisytiharkan dividen interim kedua sebanyak 3.5
sen sesaham berjumlah RM43.9 juta, yang akan dibayar pada 29 September 2026.

Ini menjadikan jumlah dividen yang diisytiharkan setakat ini sebanyak 7 sen sesaham, berjumlah RM87.8
juta atau 70.8 peratus daripada PATAMI.

Berdasarkan harga saham semasa RM2.89, jumlah dividen sesaham bagi tempoh 12 bulan terakhir
memberikan hasil dividen sebanyak 4.7 peratus.

